
Vətən müharibəsi dövründə 
Azərbaycana ən böyük siyasi 
və mənəvi dəstək verən ölkələr 
arasında, ilk növbədə, Türkiyə, 
Pakistan və İsrailin adı xüsusi 
qeyd edilməlidir. Ümummilli lider 
Heydər Əliyevin “Bir millət, iki 
dövlət” tezisinin təkcə sözdən 
ibarət olmadığını əməlləri ilə 
təsdiq edən qardaş Türkiyə 
II Qarabağ müharibəsinin ilk 
günündən sonuna qədər “dost 
və qardaş Azərbaycanın yanın-
dayıq, yanında olmağa davam 
edəcəyik” dedi. Sirr deyil ki, qar-
daş Türkiyənin Prezidenti Rəcəb 
Tayyib Ərdoğanın obyektiv və 
sərt bəyanatları, atdığı qətiyyətli 
addımlar, onun düşünülmüş diplo-
matik gedişləri, xüsusən “... əgər 
bu münaqişədə qırmızı xəttimiz 
keçilərsə, inciməsinlər, babamızın 
oğlu da olsa, gözümüz görməz” 
ifadələri Azərbaycanın işğalda 
olan ərazilərini qaytarmaq uğrun-
da aparılan müharibənin uğurları-
na böyük təsir göstərdi.

Dost Pakistanın Baş naziri 
 İmran xanın “bu müharibədə 
haqq-ədalət tərəfi olan 
Azərbaycanın yanındayıq, lazım 
gələrsə qardaşlarımıza hər cür 
dəstək verməyə hazırıq”, deməsi 
gücümüzə güc qatdı.

Xoş sözləri ölkəmizə siyasi-
mənəvi dəstək nümayiş etdirən 
İsrail, Ukrayna, Belarus və sair 
ölkələr, onların rəhbərləri və 
xalqları haqqında da söyləmək 
olar. Bəli, birmənalı qeyd etmək 
olar ki, dost, qardaş ölkələrin, 
müttəfiqlərimizin mənəvi dəstəyi, 
digərlərinin Azərbaycan və 
Ermənistana münasibətdə, ən azı, 
tərəfsizliklərini qoruyub saxlamala-
rı Qarabağ probleminin birdəfəlik 
həll edilməsində və ərazi bütöv-
lüyümüzün bərpa olunmasında 
önəmli rol oynadı.

Vətən müharibəsindən sonra 
yaranmış reallıq bizə dost olan 
və olmayan ölkələri ayırd etməyə 
yardımçı oldu. Ona görə də bu 
yeni reallıq həm də haqq sava-
şında respublikamıza yaxından 
dəstək verən ölkələrlə siyasi, 
iqtisai, elmi, mədəni sahələrdə 
vahid əməkdaşlıq platformaların 

yaradılması məsələsini nəinki 
gündəmə gətirdi, hətta bunun 
tezliklə reallaşdırılmasını obyek-
tiv zərurətə çevirmiş oldu. Elmi 
nöqteyi-nəzərdən əməkdaşlıq 
imkanlarını nəzərə alsaq görərik 
ki, qardaş, dost, müttəfiq ölkələrlə 
belə bir elmi platformanın ya-
radılması real görünür. Çünki 
mərkəzləşmiş elmi siyasət həyata 
keçirən akademik elmin mərkəzi 
olan Azərbaycan Milli Elmlər 
Akademiyası (AMEA) və onun 
elmi-tədqiqat müəssisələri və 
Yüksək Texnologiyalar Parkı kimi 
təşkilatları onsuz da ayrı-ayrılıqda 
yuxarıda qeyd etdiyimiz ölkələrin 
elmi mərkəzləri ilə bu və ya digər 
formada əməkdaşlıq edirlər. 
Məsələn, AMEA-nın akademik 
Əli Quliyev adına Aşqarlar Kim-
yası İnstitutunun (AKİ) funda-
mental və tətbiqi sahədə həyata 
keçirdiyi müştərək beynəlxalq 
tədqiqatlarda Türkiyə, Pakistan, 
Ukrayna və Belarusun aparıcı elm 
mərkəzlərinə önəm verməkdədir. 
Belə ki,  2015-ci ildən qardaş 
Türkiyənin aparıcı elm mərkəzləri 
sayılan, dünyanın məhşur 
universitetlərinin reytinq siyahısın-
da ön sıralarda yer alan ali təhsil 
müəssisələri – Orta Doğu Tex-
nik, Hacettepe, İstanbul Texnik, 
Atatürk, Bartin, Ege universitetləri 

ilə fundamental nəzəri tədqiqatlar 
sahəsində əməkdaşlıq edir. 
Hər bir universitetlə imzalanmış 
əməkdaşlıq müqavilələrində 
gənclərin təcrübə keçməyə cəlb 
edilməsindən tutmuş, müştərək 
beynəlxalq laboratoriyaların 
yaradılması, yüksək ixtisaslı kadr 
hazırlığı və ən əsası beynəlxalq 
səviyyəli birgə tədqiqatların apa-
rılmasına qədər müxtəlif sahələri 
əhatə edən akademik təcrübə 
mübadiləsinin reallaşdırılması 
praktik olaraq razılaşdırılıb və 
həyata keçirilməkdədir. Ötən 
müddətdə ilk dəfə olaraq AKİ-də 
sintez olunan yeni fizioloji fəal 
maddələrin antioksidant aktivli-

yi, enzim-izoenzimlər üzərində 
inhibitor təsirləri Atatürk və Bartin 
universitetlərində analiz olunmuş 
və yüksək təsirə malik olmaları 
təsdiq edilmişdir. Yekun nəticələrə 
görə, alınan maddələr bədxassəli 
şiş (xərçəng), mədə traktı, 
tənəffüs yollarının iltihabı, Alzhei-
mer (yaddaşitmə, ağıl zəifliyi), qla-
ukoma, şəkərli diabet, yüksək hi-
pertoniya və sair xəstəlik doğuran 
patoloji proseslərə yüksək inhibitor 
təsir göstərir. Hətta onlar standart 
dərman kimi tətbiq olunan takrin, 
α-tokoferol və troloksa nisbətən 10 
dəfə yüksək təsirə malikdir.

Bu tədqiqatların mühüm 

nəticələri dünyanın Springer, 
Elcevier, Wiley, Taylor & Francis 
kimi nüfuzlu nəşriyyatlarına daxil 
olan, impakt faktoru yüksək, “Web 
of Science”, “Scopus” kimi tanın-
mış elm bazalarında arxivləşmiş 
jurnallarda 50-yə yaxın məqalə 
şəklində çap olunmuş, onlara dün-
ya alimləri tərəfindən 2000-ə yaxın 
istinad olunmuşdur.

Türkiyəli həmkarlarla birgə 
həyata keçirilən müştərək elmi 
tədqiqatların nəticələrinə həsr 
olunan beynəlxalq elmi semina-
rın da təşkil olunmasının əsas 
məqsədi indiyə qədər aparılmış 
tədqiqatların əsas nəticələrini bir 

daha müzakirə etmək və gələcək 
əməkdaşlıq perspektivlərini 
müəyyənləşdirmək olmuşdur. 
Qarabağın zəngin flora örtüyünə 
malik olduğunu nəzərə alaraq, 
növbəti mərhələdə oradan top-
lanılan dərman bitkilərinin eks-
traktlarının fizioloji fəallıqlarının 
öyrənilməsi ilə bağlı birgə 
tədqiqatların aparılması planlaş-
dırılır. 

AKİ tərəfindən dost, 
müttəfiq ölkələrlə fundamental 
tədqiqatlarla yanaşı, tətbiqi işlər 
sahəsində də önəmli nailiyyətlər 
əldə edilmişdir. Məlumdur ki, ins-
titut strateji məhsul hesab edilən 

sürtkü yağlarına, yanacaqlara, 
yağlayıcı-soyuducu mayelərə 
aşqarların yaradılması və onla-
rın əsasında müxtəlif təyinatlı, o 
cümlədən xüsusi təyinatlı yüksək 
keyfiyyətli sürtkü və yanacaq 
kompozisiyaları, yağlayıcı-soyu-
ducu mayelərin işlənməsi və is-
tehsalın təşkili üzrə elmi-tədqiqat 
işləri aparır. Motor, transmissiya 
və sənaye yağlarının istehsalı-
nı təmin edən bir sıra aşqarlar 
AMEA AKİ tərəfindən hələ SSRİ 
dövründə yaradılmış və sənaye 
istehsalı Azərbaycan (Bakı, Sum-
qayıt), Rusiya (Ufa, Perm, Yaros-
lavl, Novo-Kuybışevsk), Ukrayna 
(Şostka, Xarkov) və Belarus 
Respublikasında (Novopolotsk) 
təşkil edilmişdir. O cümlədən, bir 
sıra xüsusi təyinatlı sürtkü yağ-
ları yaradılmış və istehsalı təşkil 
olunmuşdur. Bu yağlardan biri 
də Ukraynanın Xarkov şəhərində 
yerləşən zavodda istehsal edilən 
və T-80 markalı tankda istifadə 
edilən xüsusi təyinatlı yüksək 
gücə malik dizel mühərriki üçün 
yaradılmış yağ olmuşdur. 

Azərbaycan suverenlik əldə 
etdikdən sonra AKİ əməkdaşları 
Bakı baza yağları və mövcud aş-
qarlardan istifadə edərək əvvəlki 
yağın analoqunu yaratmış, isteh-
salını institutun nəzdində fəaliyyət 

göstərən “Aşqar” XTB-də təşkil 
etmiş və 100 tonlarla Azərbaycan 
Respublikası Müdafiə Nazirliyinə 
təqdim etmişdir.

Məlumdur ki, hər bir texnika, 
ələlxüsus, hərbi texnika ildən-ilə 
təkmilləşir və yeni nəsil texnika 
meydana gəlir. Ukrayna Xüsu-
si Təyinatlı Texnika Zavodu bu 
istiqamətdə fəaliyyət göstərərək 
yeni nəsil tanklarda istifadə 
ediləcək yüksək gücləndirilmiş 
müasir dizel mühərriki yaratmış-
dır. AKİ-nin əvvəl yaratdığı motor 
yağının keyfiyyət göstəriciləri 
yeni yaradılmış dizel mühərrikinin 
tələblərinə cavab vermədiyi üçün 

qeyd olunan dizel mühərrikin 
tələblərini təmin edən yüksək 
keyfiyyətli yeni xüsusi təyinatlı 
motor yağının yaradılması ehtiyacı 
gündəmə gəldi. 

2019-cu ilin iyul ayında 
Ukrayna zavodu tərəfindən yeni 
xüsusi təyinatlı yağın yaradılma-
sı ilə əlaqədar AKİ-yə müraciət 
olundu. Həmin müəssisənin 
nümayəndələri 2019-cu ildə 
tələb olunan sürtkü yağına 
aid müzakirələr aparmaq və 
əməkdaşlıq haqqında niyyət 
protokolu imzalamaq üçün 
Azərbaycanda oldular. Ardınca 
AKİ qısa müddətdə tələb olunan 
sürtkü yağını yaratdı və laboratori-
ya sınaqlarının nəticələri bu yağın 
əvvəlki yağlardan xeyli üstün 
olduğunu təsdiq etdi. 

2020-ci ildə AMEA-nın 
Təcrübə-Sənaye Zavodunda 
yeni yağın 600 litr miqdarında 
nümunəsi hazırlanıb və motor 
sınaqları üçün Ukraynanın Xarkov 
şəhərinə yuxarıda qeyd olunan 
zavoda göndərildi. Həmin yağın 
sınaqları başqa şirkətlər tərəfindən 
təklif olunan və hazırda istifadədə 
olan yağlarla müqayisəli olaraq 
aparılmışdır. Müqayisəli sınaq-
ların nəticələri zavod tərəfindən 
tərtib edilmiş 43 səhifədən ibarət 
rəsmi sənəddə öz əksini tap-

mışdır. Sənəddə birmənalı qeyd 
olunmuşdur ki, AKİ-nin yeni yağı 
xeyli üstün keyfiyyət göstəricilərinə 
malikdir.

Bu yağın tətbiqi ilə əlaqədar 
əsaslandırılmış qərarın qəbulu 
üçün zavod nümayəndələri bu 
yaxınlarda yenidən instituta səfər 
edəcəklər.

Qeyd etmək lazımdır ki, bizə 
dost və qardaş ölkə Pakistanın 
strateji müəssisələri tərəfindən də 
analoji müraciətlər göndərilmiş və 
eyni adlı yağ ilə ölkələrinin təchizi 
təklif olunmuşdur.

Məlumat üçün onu da 
qeyd edək ki, son nəsil xüsusi 
təyinatlı dizel mühərrikləri üçün 
AKİ tərəfindən motor yağının 
yaradılması və həmin yağın 
müsbət sınaq nəticələri haqqında 
Azərbaycan Respublikası Müdafiə 
Nazirliyinə məlumat verildikdə 
nazirlik də qeyd olunan motor ya-
ğına maraq göstərmiş və sınaqlar 
aparılması üçün yağ nümunəsinin 
əldə edilməsi barədə müraciət 
etmişdir. 

Yuxarıda qeyd olunduğu 
kimi, fundamental tədqiqatlar 
sahəsində birgə əməkdaşlıq 
ölkələrin dünya elminə inteqra-
siyasını sürətləndirirsə, tətbiqi 
sahədə müştərək elmi işlər, eyni 
zamanda, o ölkələrin iqtisadi 
inkişafına və müdafiə qüdrətinin 
yüksəldilməsinə töhfə verir. Stra-
teji məhsullarla təchizat Ukrayna, 
Pakistan kimi ölkələr üçün xüsusi 
əhəmiyyət kəsb edir. Hegemon 
ölkələrin idxal asılılığından azad 
olmaq ölkələr qarşısında yeni 
üfüqlər açır. Bu amili nəzərə 
alaraq AKİ Ukrayna və Pakistanla 
olduğu kimi, qardaş Türkiyə ilə 
də tətbiqi sahədə əməkdaşlığın 
aparılmasını məqsədəuyğun sayır 
və hazırda bu istiqamətdə TUBİ-
TAK və TUBA xətti ilə müzakirələr 
aparılmaqdadır.

Hesab edirik ki, Vətən 
müharibəsinin gətirdiyi re-
allıqları nəzərə almaqla 
AMEA-nın digər elmi-tədqiqat 
müəssisələrinin də beynəlxalq 
əlaqələrdə Azərbaycana əsl 
qardaşlıq və dostluq telləri ilə 
bağlı olan ölkələrin analoji elmi 
müəssisələrinə önəm verməsi elmi 
əməkdaşlıq üçün yeni mərhələnin 
əsasını qoymuş olacaq. Bu isə 
əlaqələrin daha da yaxınlaşması-
nı, vahid əməkdaşlıq platforması-
nın yaradılmasını təmin edəcək. 
Məsələnin maraq doğuran bir 
tərəfi də odur ki, Vətənimizin çətin 
günündə – 44 günlük müharibə 
zamanı bizi tək qoymayan 
qardaş və dost ölkələrə bu yolla 
minnətdarlıq etmiş oluruq.

Dostluq və qardaşlığımız daimi 
olsun!!!

Vaqif FƏRZƏLIYEV,  
AMEA Aşqarlar Kimyası 

Institutunun  
Baş direktoru, akademik

Vətən müharibəsində Azərbaycana 
dəstək verən ölkələrlə elmi  

əməkdaşlıq diqqət mərkəzində olmalıdır
AMEA Aşqarlar Kimyası Institutu fundamental və tətbiqi elmi 

tədqiqatlarda qardaş və dost ölkələrlə əməkdaşlığa önəm verir

Vətən müharibəsində böyük qələbənin qazanılmasının şəriksiz memarı müzəffər Ali Baş 
Komandan və qəhrəman Azərbaycan Ordusudur. Igid əsgər və zabitlərimiz 44 gün ərzində 
daim irəli gedərək xalqımızın arzu və istəklərini reallaşdırdılar. 30 ilə yaxın işğal altında 
qalan tarixi və əzəli torpaqlarımız erməni işğalından qurtuldu, ərazi bütövlüyümüz bərpa 
olundu. Bu haqda nə qədər yazılsa da, deyilsə də yenə azdır. Müharibənin ilk günlərindən 
xarici ölkələrin Azərbaycana münasibətdə tutduğu yer və sərgilədikləri mövqe diqqəti çox 
cəlb edir. Xaricdəki erməni lobbilərinin təsiri altında bəzi dövlətlər ermənilərin yanında yer 
aldılar. Lakin haqqı, ədaləti müdafiə edənlərin sayı daha çox oldu. Bunun nəticəsi idi ki, 
Azərbaycan kəskin beynəlxalq təzyiqlərə məruz qalmadı. Halbuki, işğal faktını təsdiq edən 
və Ermənistanın silahlı birləşmələrinin Azərbaycan ərazilərindən qeyd-şərtsiz çıxmasını 
tələb edən 4 qətnamə qəbul edən BMT Təhlükəsizlik Şurası fövqəladə iclas çağıraraq 
ölkəmizin haqq savaşını dayandırmağa cəhd etdi. Ancaq Azərbaycana dost və müttəfiq olan 
ölkələrin qabaqlayıcı tədbirləri arzuolunmaz halların qarşısını almağa imkan verdi.

Ermənistan silahlı qüvvələri Gədəbəy rayonu 
istiqamətində mövqelərimizi atəşə tutub

  Iyulun 9-da saat 21:05 radələrində 
Ermənistan silahlı qüvvələrinin 
bölmələri Çəmbərək rayonu 
ərazisində yerləşən mövqelərdən 
Gədəbəy rayonunun Zamanlı kəndi 
istiqamətində yerləşən Azərbaycan 
Ordusunun mövqelərini atıcı 
silahlardan atəşə tutub.
Müdafiə Nazirliyindən verilən məlumatda 

bildirilir ki,  Azərbaycan Ordusunun şəxsi 
heyəti arasında həlak olan və yaralanan 
yoxdur.

“Xalq qəzeti”

Salyanda 5 kəndin yolunun 
yenidən qurulması yekunlaşır

Salyan rayonunda respublika 
əhəmiyyətli Salyan-Neftçala av-
tomobil yolundan ayrılan və Kür 
Qaraqaşlı, Beştalı, Cəngan, Xocalı, 
Ərəbqardaşbəyli kəndlərinə gedən 
yerli əhəmiyyətli avtomobil yollarının 
yenidən qurulması layihəsinin icrası  
son mərhələ üzrə davam etdirilir. 
Həmin kəndlərə gedən yolların ümu-
mi uzunluğu 15,3 kilometr təşkil edir.

Uzun müddət əsaslı şəkildə təmir 
olunmayan Kür Qaraqaşlı, Beştalı, 
Cəngan, Xocalı, Ərəbqardaşbəyli 
kəndlərinə gedən avtomobil yollarının 
yenidən qurulmasında məqsəd yol 
boyu yaşayan 6 mindən artıq əhalinin 
rahat gediş-gəlişini təmin etmək, 

Salyan şəhər mərkəzinə və Bakı–
Ələt–Astara–İran İslam Respublikası 
ilə dövlət sərhədi avtomobil yoluna 
rahat çıxış əldə olunmaqla yük və 
sərnişin daşımasını asanlaşdırmaq və 
bununla da iqtisadiyyatın inkişafına 
təkan verməkdir.

Aparılan yenidənqurma işləri 
çərçivəsində uzun müddət əsaslı 
şəkildə təmir olunmadan istismar 
olunan və deformasiyaya uğramış 
yol 4-cü texniki dərəcəyə uyğun 
təkmilləşdirilib.

Yolboyu işlər texnoloji ardıcıllı-
ğa riayət olunmaqla yüksək sürətlə 
aparılır. Azərbaycan Avtomobil Yolları 
Dövlət Agentliyi tərəfindən tikin-

ti ərazilərinə kifayət qədər canlı qüvvə 
və texnika cəlb olunub.

Yolun eni  6 metr hərəkət hissə 
və 2 metr çiyinlər daxil olmaqla 10 
metrə qədər genişləndirilib. Aparılan 
genişləndirmə işləri, öz növbəsində, 
bütün hərəkət iştirakçılarının normal 
və təhlükəsiz hərəkətinə hesablanıb.

Layihə çərçivəsində deformasiya-
ya uğramış mövcud örtük və yarar-
sız qrunt qazılıb çıxarılıb, əvəzinə 
yararlı material tökülərək əks-dolğu 
və kipləşdirmə işləri aparılıb. Daha 
sonra tikinti norma və standartlarına 
uyğun olaraq, növbəti mərhələ üzrə 
qum-çınqıl və optimal-qırmadaş 
qarışıqlarından istifadə olunmaqla yol 
əsasının alt və üst layının inşası işləri 
də aparılıb.

Ardıcıl olaraq yol əsası hazır olan 
hissələrin asfaltlanması işlərinə  baş-
lanılıb. Artıq yeni asfalt-beton örtüyü-
nün döşənməsi işləri yekunlaşmaq 
üzrədir.

Layihənin sonuncu mərhələsi 
olaraq kilometr göstəricisi, yol nişanı 

və məlumatverici lövhə, həmçinin 
siqnal dirəklərinin quraşdırılması və 
yolun üfüqi nişanlanma xətlərinin 
çəkilməsi ilə sözügedən yollarda 
müasir yol infrastrukturu yaradılacaq 
və vətəndaşlarımızın istifadəsinə 
veriləcək.

Yolboyu yaşayan vətəndaşların 
pay torpaqlarında becərdikləri kənd 
təsərrüfatı məhsullarının suvarılması 
və məişətdə istifadəsi üçün yolun al-
tından suların ötürülməsi məqsədi ilə 
mövcud metal və dəmir-beton borular 
bərpa olunub, zəruri olan yerlərdə 
müxtəlif diametrli yeni borular tikilib. 
Belə ki, yol boyu müxtəlif diametrlərə 
malik 278 paqonmetr uzunluğunda 28 
yeni metal və dəmir-beton suötürücü 
borular quraşdırılıb.

Görüləcək işlər bütün hərəkət 
iştirakçıları üçün rahat və təhlükəsiz 
yeni və müasir yol infrastrukturunun 
yaradılmasına imkan verəcək, yük və 
sərnişin daşımasının asanlaşmasına 
şərait yaradacaq.

“Xalq qəzeti”

Prezident Ilham Əliyevin sərəncam və tapşırıqlarına 
əsasən, regionların sosial-iqtisadi inkişafı dövlət 
proqramları çərçivəsində yeniləşən və müasirləşən 
yol infrastrukturu sənaye, kənd təsərrüfatı və turizmin 
inkişafına təkan verir. Bu məqsədlə cari ildə icra 
olunan layihələr sırasında Salyan rayonunda 5 yaşayış 
məntəqəsinin yolu əsaslı şəkildə yenidən qurulur. 

Xırdalanda açıq havada  
idman meydançası yaradılıb 

 Xırdalan şəhərindəki Heydər Əliyev Parkında 
yeni qurulan idman meydançasının açılışı olub. 

İdman meydaçasında ya-
radılan şəraitlə yerində tanış 
olmaq məqsədi ilə Abşeron 
Rayon İcra Hakimiyyətinin 
başçısı İradə Gülməmmədova 
əraziyə gəlib. Xırdalan şəhər 
inzibati ərazi dairəsi üzrə 
nümayəndəi Rafiq Yusubov 
görülən işlər barəsində ətraflı 

məlumat verərək bildirib ki, 
ərazidə əvvəllər açıq havada 
idmanla məşğul olmaq üçün 
hər hansı bir qurğu olmayıb. 
Sakinlərin müraciətlərindən 
sonra Heydər Əliyev Par-
kındakı açıq sahədə idman 
meydançasının qurulması 
istiqamətində qərar verilib. 

Sözügedən sahə idman mey-
dançası üçün nəzərdə tutulan 
xüsusi örtüklərlə döşənib.

 Ərazidə bir-birindən fərqli 
12 idman qurğusu quraşdı-
rılıb. Bu qurğularda təkcə 
yeniyetmələr və gənclər deyil, 
eyni zamanda, yaşlı insan-
lar da idmanla məşğul ola 
biləcəklər. Bundan başqa, 
meydançanın kənarlarına 
oturacaqlar bərkidilib.

İradə Gülməmmədova id-
man meydançasında şəhərin 
sakinləri ilə görüşüb, onların 
istək və arzuları ilə maraq-
lanıb. Eyni zamanda, Uk-
raynanın Koblevo şəhərində 
keçirilən Universal döyüş üzrə 
Dünya Kubokunun mükafat-
çısı, 11 yaşlı Səma Abbasova 
ilə görüşən icra başçısı onu 
əldə etdiyi naliyyətlərə görə 
təbrik edib, bundan sonrakı 
yarışlarda da  uğurlar arzu-
layıb.

“Xalq qəzeti”


